
६०
काव्यमाला ।



	

दूरानुवर्तिनी या च पताका सा कथा मता ।

सा प्रोक्ता प्रकरी प्राज्ञैः कथा याल्पानुवर्तिनी ॥

ख्यातं कल्प्यं च संकीर्णमिति तत्त्रिविधं त्रिधा ।

प्रख्यातमितिहासादि कल्प्यं स्यात्कविकल्पितम् ।

संकीर्णं संकरायत्तमेवं तन्नवधा स्मृतम् ॥

इतिवृत्तं पुनर्द्वेधा सूच्यासूच्यविभेदतः ।

सूच्यं तु द्विविधं प्रोक्तं श्राव्याश्राव्यविभेदतः ॥

असूच्यमपि चाश्राव्यदृश्यश्राव्यविभेदतः ।

त्रिविधं तत्र चाश्राव्यं स्वगतं परिकीर्तितम् ॥

दृश्यं तु मधुरोपात्तरसभावनिरन्तरम् ।

श्राव्यं तु त्रिविधं सर्वनियताकाशभेदतः ॥

सर्वश्राव्यं प्रकाशं स्यान्नियतश्राव्यमप्युत ।

जनान्तिकं तथैवापचारितं चेति तद्द्विधा ॥

पताकात्रिपताकाभ्यां रञ्जितेन करेण च ।

कथान्तरेऽपवार्यान्यानन्योन्यं यत्तु मन्त्रणम् ॥

जनान्ते तच्च कविभिर्जनान्तिकमितीरितम् ।

सर्वानन्यांश्चापवार्य रहस्यं यत्तु कथ्यते ॥

तच्चापवारितमिति प्राज्ञाः पूर्वे बभाषिरे ।

प्रविष्टपात्रं किं ब्रूथ किं ब्रवीष्येवमादिकम् ॥

उक्त्वा श्रुत्वेव चानुक्तमप्येवं स्यादितीव यत् ।

भाषणं तत्तु चाकाशभाषितं ब्रुवते बुधाः ॥

तर्जनीमूलसंलग्नकुञ्चिताङ्गुष्ठकः करः ।

गण्डगः संहताकारप्रसारिततलाङ्गुलिः ॥

पताकः स्यादथ यदि वक्रितानामिकाङ्गुलिः ।

स एव श्रोत्रगस्तर्हि त्रिपताक इतीर्यते ॥

पुनश्च वस्तु विद्वद्भिः पञ्चधा परिकीर्तितम् ।

बीजं बिन्दुः पताका च प्रकरी कार्यमित्यपि ॥

